
Filipùtɔwo
a

Ǝnyɔnudisa
Wema ǝla a Pɔlu i ŋrɔ ɛ, ɖiɖa ǝh̀abɔbɔ Filipù tɔ, gàkǝmǝ i lǝ gákpamǝ a (1:1;

1:7). Filipù a Masedwani kanmǝ i ì lǝ, i nyi ǝd̀ùgan kǝ Rɔma tɔwo kpa àcɛ nɔ a
(Amd 16:12). Pɔlu co ǝhabɔbɔ ǝd̀ùgan hunna tɔ, gàkǝmǝ i zɔn ǝmɔ zèvǝ̀ a tɔ nǝ
Mawu dɔ a (Amd 16:11-40). Pɔlu ŋrɔ wema ǝla i sǝ ci wo, ɖo gàkǝmǝ i lǝ gàkpamǝ
a, wo dɔ Epafroditǝ ɖiɖa ɛ, i ì hǝn ǝnu kǝ hian ɛ awo va nǝ ɛ. Lǝ wema a mǝ a,
Pɔlu do ŋusǝn ranmǝ nǝ wo bǝ wo a nɔ ǝg̀bǝj̀i nǝ Kriso, nǝ wo ŋ́ ka gbǝ wo ɖǝkiwo
ɖɛ nǝ vìxò gbǝɖotɔ wo o. Pɔlu byɔ wo bǝ wo a nɔ ǝdu lǝ xɔsǝ mǝ, i a gbǝ kpɔ nǝ
jìjɔ.̀ Ǝnyɔta kǝ lǝ wema a mǝ a ɖoo kǝ: Jìjɔ̀ kpɔkpɔ ; Ǝdu nɔnɔ lǝ xɔs̀ǝ mǝ; Amǝ ɖeki
cɔ xwe.

Cocomǝ kǝ wema a hǝn awo kǝ
Pɔlu ci Filiputɔ wo ɖiɖa (1:1-11)
Ǝnu kǝ jɔ dǝ Pɔlu ji a (1:12-26)
Kriso i nyi kpɔdǝŋ nǝ amǝ kǝ xɔ ɛ sǝ awo (1:27-2 :18)
Timɔte kidǝ Epafroditǝ (2:19-30)
Ǝsǝ kidǝ wo a xɔ Kriso sǝ (3:1-4:9)
Pɔlu do akpǝ nǝ ǝhabɔbɔ a nǝ ǝnu kǝ wo cɔ ɖiɖa ɛ awo (4:10-23)

Amǝcici

1 1Ǝnyǝ Pɔlu kidǝ Timɔte, miawo kǝ nyi Yesu Kriso ye mǝsǝntɔ awo lǝ ci mi. Ŋ
ŋrɔ wema ǝla ɖiɖa miawo kǝ nyi Mawutɔ awo see, i lǝ Yesu Kriso mǝ lǝ Filipu

awo, kidǝ mia habɔbɔkprɔtɔ wo kidǝ mia kpǝdǝŋtɔ wo lǝ ǝhabɔbɔ mǝ. 2Mawu mía
Dada kidǝ Àxotɔ Yesu Kriso nà na mi afǝnu kidǝ fàfa!

Pɔlu do akpǝ nǝ Mawu
3Nǝ ŋ ɖoŋu mi gaɖǝsiaɖǝmǝ a, ŋ do nǝ akpǝ nǝ tiin Mawu dǝ mia tamǝ!

4Gaɖǝsiaɖǝmǝ nǝ ŋ lǝ xoɖǝ nǝ miawo see a, ŋ xo nǝ ɛ kidǝ jìjɔ̀ kpɔkpɔ. 5Ŋ wɔ nǝ
ǝnǝ cagbǝ alɔ dodo kǝ mi wɔ nɔ nǝ ǝŋǝ nyɔɛ a dodo co gbǝkikǝ mi xɔs̀ǝ a sǝ va ifia
a. 6Ŋ ka dǝ ǝnu ǝla ji bǝ: Mawu kǝ tɔ ǝd̀ɔ nyɔŋ̀gbin ǝla ji lǝ mia mǝ a, la lǝ ji kǝkǝ
a vɔ lǝ gbǝk̀ikǝ Yesu Kriso la va a. 7Ǝ sɔg̀bǝ i ŋ ɖo susu hunna mɔki dǝ miawo see
ŋ. Mianu lǝ aye mǝ ŋ, ɖo miawo see i ɖo màma lǝ afǝnu kǝ Mawu na ŋ a mǝ, kǝ ŋ
lǝ gakpamǝ ɖɛ ifia a, kidǝ gakǝmǝ ŋ lǝ ɖ'ǝkunu nǝ ǝŋǝ nyɔɛ a bǝ àdòdo i nǝ a rikǝ
a. 8Mawu nya bǝ àdòdò i ŋ lǝ nu bǝ ŋ ɖo rɔnrɔn nǝ miawo see, sigbǝ Yesu Kriso ɖo
rɔnrɔn nǝ amǝ ǝnǝ. 9Ǝɖǝ kǝ ŋ xo nɔ nǝ mi a, i nyi bǝ Mawu na wɔ nǝ mia rɔnrɔn
na lǝ cin dǝji, lǝ ǝnunyanya àdòdo kidǝ ǝnu gɔmǝ sǝsǝ kǝ sɔg̀bǝ a mǝ, 10ne mia sǝ
dǝsi ǝnu kǝ lǝ vǝvǝɖǝ a. Ǝnǝ a, mia nyi amǝ kɔkɔ kǝ ŋ wo ŋ́ ka kpɔ ǝnyɔ ɖǝ nu do
lǝ gàkǝmǝ Kriso la va a o. 11Ǝnǝ a Yesu Kriso la dǝ alɔ mi, i mia gbǝ la ɖɔ nǝ ǝnu
jɔjɔ wo wɔwɔ, i amǝ wo la cɔ nǝ bùbù nǝ Mawu, i la ka nǝ fu Mawu.

Ǝŋǝ nyɔɛ lǝ yi ŋkɔ dǝji
12Nɔvinyǝ wo ŋ ji bǝ mia nya bǝ: Lǝ àdòdo mǝ a, ǝnu kǝ jɔ dǝ ǝjinyǝ a na, i

ǝŋǝnyɔɛ a yi ŋkɔ. 13Ɖo ǝnu hunna i dɔ, i amǝ kǝ lǝ wɔ ǝdɔ l'ǝdugan a ye xomǝ awo
see kidǝ amǝ ɖeya wo see nya bǝ ŋ nyi ǝg̀àsǝntɔ cagbǝ Kriso kǝ ŋ lǝ sǝn a tɔ. 14Kǝ
nɔvi lǝ xɔs̀ǝ mǝ wo kpɔ bǝ ŋ lǝ gàkpamǝ a, amǝ sùgbɔ lǝ wo mǝ i gbǝ ka dǝ Àxotɔ

ji dǝji, i doji i gbǝ lǝ nu Mawu nyɔ a ma vɔǹvɔǹ. 15Àdòdo a, amǝɖǝwo lɛ, i na lǝ
do Kriso ǝŋǝ a kidǝ ǝŋhwan kidǝ ajrǝ, vɔ̀ a, amǝ buwo lǝ do e kidǝ aye nyɔŋ̀gbin.
16Amǝ kǝ lǝ wɔ ɛ kidǝ aye nyɔŋgbin awo, lǝ wɔ ɛ kidǝ rɔnrɔn, ɖo wó nya bǝ ŋ lela
i la ɖ'ǝkunu nǝ ǝŋǝ nyɔɛ a bǝ àdodo i. 17Amǝ ɖeya wo lǝ do Kriso ǝŋǝ a kidǝ àɖìka
gbɔngbɔn, wo susu ŋ́ kɔ o, wó bu nɔ bǝ yewo a dǝ́ vǝv̀ǝ, vǝv̀ǝ sǝsǝ ji ŋ lǝ gakpamǝ
i. 18Nǝ susu kǝ wo sǝ lǝ do Kriso ǝŋǝ a sɔg̀bǝ nɔmi ŋ́ sɔg̀bǝ o, hunna ŋ́ nyi ǝnuɖǝ o,
nǝ i nyi arɔkpa ɖǝ i a, Kriso ǝŋǝ a nyi dòdo, i ì jɔj̀ì ŋ, i la gbǝ kpɔtɔ i a lǝ jɔj̀ì ŋ.
19Ɖo ŋ nya bǝ ǝnu hunna wo see la na i naa kpɔ ǝk̀a tutu to mia ɖǝxo wo kidǝ alɔ
kǝ Yesu Kriso Gbɔngbɔn la dǝ ŋ a mǝ. 20Ǝnu kǝ ŋ nɔtǝ kpɔ ɖɛ, i lǝ ɖoŋkuvi vǝvǝɖǝ
a, ye i nyi bǝ, ǝnu ɖǝ ŋ́ ka va do ŋkpǝn ŋ o.Vɔ̀ a, co ifia kǝkǝ sǝ yi a, ŋ ka dǝ ji taŋ
bǝ, nǝ ŋ lǝ àgbǝ ɖɛ nɔmi nǝ ŋ ku ca a, kokro Yesu tɔ la ɖǝ ɖǝkia disa to ǝjinyǝ.
21Ɖo nǝ nya ŋ lǝ àgbǝ a, Kriso i ŋ lǝ àgbǝ nɔ, i nǝ ŋ ku ca a, a gbǝ nyi ǝlǝ ŋ. 22Vɔ̀
a, nǝ àgbǝ kǝ maa nɔ lǝla a, la na i ǝdɔ kǝ maa wɔ a, la gbǝ na ǝlǝ sùgbɔ a, ǝnǝ a,
nyi ŋ́ gbǝ nya kǝ e i maa cɔ o. 23Ŋ kpɔ bǝ ŋ lǝ ǝnu jro amǝ amǝvǝ̀ ye doŋdomǝ: Ǝ́
jro ŋ bǝ ma co lǝ ǝg̀bɛ ǝla mǝ, i la vɛ nɔ Kriso gbɔ, hunna la nyɔ ŋ wu taŋ; 24 vɔ̀ a, ǝ́
lǝ vǝvǝɖǝ taŋ nǝ ma nɔ àgbǝ̀ cagbǝ miatɔ. 25Ŋ ka dǝ hunna ji, i gbǝ nya bǝ maa
cɛɛn, i a gbǝ nɔ miawo see gbɔ, i la dǝ alɔ mi i mia yi ŋkɔ i a kpɔ jìjɔ̀ lǝ xɔs̀ǝ mǝ.
26Ǝnǝ a, nǝ ŋ trɔva mia gbɔ a, mia gbǝ kpɔ jìjɔ̀ ganŋgan lǝ Yesu Kriso mǝ cagbǝ
tiinyǝ. 27Vɔ̀ a, mi zan àgbǝ kǝ la sɔg̀bǝ kidǝ Kriso ǝŋǝ nyɔɛ a, ǝnǝ a, nǝ ŋ va kpɔ
mi, nɔmi nyǝ ŋ́ va o, ma sǝ bǝ mi l'ǝdu gaŋji lǝ Gbɔǹgbɔǹ ɖeka a mǝ, i lǝ wɔ àvù
dǝ ǝdu kidǝ aye ɖeka a dǝ xɔs̀ǝ kǝ kanɛrn dǝ ǝŋǝ nyɔɛ a ji tamǝ. 28Mi ŋ́ ka gbǝ mia
ɖekiwo ɖɛ nǝ mia kǝtɔ wo na do vɔǹvɔn nǝ mi lǝ ǝnu ɖekɛn mǝ o; hunna la nyi
dǝsi nǝ wo bǝ wó lǝ crɔn, i la nyi nǝ miawo bǝ xɔg̀an ǝmɔji i mi lǝ,́ ǝnu hunna wo
see co Mawu gbɔ. 29Ɖo àfǝnu kǝ Mawu wɔ nǝ mi a, ŋ́ nyi bǝ mia xɔ Kriso sǝ ɖǝɖǝ i
o, vɔ̀ a, ǝ́ wɔ ɛ nǝ mia gbǝ sǝ vǝv̀ǝ dǝ y'etamǝ. 30Ɖo àvù kǝ mi lǝ wɔ a, nyi ɖeka a,
kidǝ kǝ mi kpɔ i ŋ wɔ ɖɛɖeca a, i mi nya bǝ ŋ kpɔtɔ i gbǝ lǝ wɔ ɛ ifia.

Kriso cɔ ɖǝkia hwe

2 1Kriso gbǝ do ŋusǝn ran mǝ nǝ mi dǝji. Ye rɔnrɔn na nǝ mi ǝjìdòdo, i ye
Gbɔǹgbɔǹ dɔn mi dǝ ǝd̀u, mi ɖɔ nǝ xomǝ fàfa kidǝ àdɔǹùmǝkpɔkpɔ nǝ

miaɖǝkiwo. Adodo i a e? 2Nǝ i nyi ǝnǝ a, mi cɔ ǝg̀bǝ̀ dǝ ǝdu; i mia ɖo rɔǹrɔǹ ɖeka
a, i a nɔ ǝdu lǝ aye ɖeka a kidǝ susu ɖeka a mǝ, ǝnǝ a, tiin jìjɔ̀ kpɔkpɔ la sɔg̀bǝ. 3Mi
ŋ́ ka cɔ ŋkɔ nɔnɔ nǝ amǝ ye gbɔǹgbɔǹ nɔmi amǝ ɖeki kafukafu i sǝ wɔ nɔ ǝnuɖǝkɛn
o. vɔ̀ a, to amǝɖǝki cɔ hwe mǝ a, mi cɔnǝ nǝ amǝɖeya wo sǝ kpɔ, amǝ kǝ wugan
miaŋta wo a. 4Amǝɖǝ ŋ́ ka jinɔ bǝ yetɔye ɖǝɖǝ i la nyɔ o, vɔ̀ a, na jinɔ bǝ amǝɖǝya
wo tɔ ca na nyɔ. 5 Lǝ miaɖɛkiwo domǝ a, mi zan nɔnɔmǝ sigbǝ i jǝ bǝ wo a zan lǝ
Yesu Kriso mǝ a.

6Yesu Kriso a : Ǝ́ wɔ nɔnɔmǝ Mawu tɔ ɖɛ co gɔm̀ǝjǝjǝ,
vɔ̀ a, ŋ́ bǝ ye a cɔ yeɖǝkiye dǝ Mawu ye haji d'ǝgan ŋ o.

7Vɔ̀ a, yeŋta i gbǝ ǝnu kǝ i wɔ ɖɛ awo see ɖɛ,
i cɔ amǝ sǝntɔ ye nɔnɔmǝ,
Ǝ́ trɔzun àgbǝtɔ gbale,

i wo dǝsi bǝ ǝ́ nyi àgbǝtɔ gbalǝ.
8 ǝ́ cɔ ɖǝkia hwe,

i s'ǝtonu kǝkǝ yi ǝku,
àticoga ji i ì ha ku lǝ.

9Yeidɔ i Mawu cɔ ɛ dǝ toho gaŋgan,
i na ɛ ǝŋkɔ kǝ wugan ǝŋkɔ wo see a,

10 ǝnǝ a, lǝ Yesu ŋkɔ mǝ a,
amǝ kǝ lǝ jiŋkori,
kǝ lǝ anyigbanji,

kidǝ kǝ lǝ anyigbangɔmǝ awo see na j'ǝkro,
11 i amǝ wo see la lǝ nu bǝ Yesu Kriso i nyi Àxotɔ,

hunna i la cɔ bùbù nǝ Mawu Dàdà a.
Mi nyi kǝk̀rǝ nǝ ǝg̀bɛ a

12Ǝnǝ a, ǝxrɔnyǝ vǝvǝ wo, mi sǝ nǝ ǝtonu gakǝmǝ ŋ lǝ miagbɔ a, ifia kǝ nyi ŋ́
gbǝ va lǝ miagbɔ a, mi gbǝ trɔ s'ǝtonu wugan ǝnǝ, Mawu xɔ̀ mi gan, mi ɖǝ e disa to
mia nu wɔwɔ wo see mǝ, kidǝ bùbù ganŋgan ɖo nǝ Mawu. 13Ɖo Mawu i lǝ wɔ ǝdɔ
lǝ miamǝ, nǝ mia ɖo ǝjro, i a wɔ ǝnu kǝ sɔg̀bǝ kidǝ ye toto nyɔɛ a. 14Nǝ mi lǝ wɔ
ǝdɔ ɖǝsiaɖǝ a, mi ŋ́ ka to nǝ ǝnyɔ o, kpɔ mi ŋ́ ka dǝ nǝ àɖìkà lǝ ǝɖǝ gbɔ o. 15Ǝnǝ
a, mia nyi amǝ kǝ ŋ wo ŋ́ ka kpɔ ǝnyɔ ɖǝ nu do a o, i a nyi amǝ kɔkɔ ; i mia nyi
Mawuvi kǝ amǝhizihizi wo kidǝ amǝvɔɛn ǝgbɛ ǝla mǝ tɔ, kǝ ǝdomǝ mi lǝ awo ŋ́ ka
kpɔ ǝnu jǝ àgɔ̀ do a o. Mi ɖo a kɔ lǝ wo mǝ sigbǝ kǝk̀rǝ xixǝ a mǝ tɔ wo kɔ nɔ ǝnǝ,
16 i a nu ǝnyɔ kǝ na nǝ àgbǝ a nǝ wo. Nǝ mi wɔ ǝnǝ a, ǝji a jɔ ŋ dǝ mia ŋ, gbǝkikǝ
Kriso la va a. Ǝne a, ǝdɔ kǝ ŋ wɔ nɔmi tukaɖa kǝ ŋ jǝ a, wo ŋ́ ka nyi gbale o. 17Nǝ i
nyi bǝ tiin hún a kɔ ɖɛ sigbǝ vɔs̀anu ǝnǝ, sǝ kpǝ nǝ ǝvɔ̀ kǝ mi lǝ sa nǝ Mawu to xɔs̀ǝ
ji a, jìjɔ̀ kpɔkpɔ i a nyi ŋ, i maa kpɔ jìjɔ̀ kidǝ miawo see. 18Nǝnǝ kǝ a, mia ca wo mi
kpɔ jìjɔ,̀ i kpɔ jìjɔ̀ kidǝ ŋ.

Timɔte kidǝ Epafroditǝ
19Nǝ i jro Àxotɔ Yesu a, lǝ ma diŋdin mǝ a, naa dɔ Timɔte ɖiɖa mi. Ǝnǝ a, ǝŋǝ kǝ

a hǝn co miagbɔ va ŋ a, la na ǝj̀ìdòdo ŋ ca. 20Ye ɖekɛn i wɔ nǝ susu ɖeka a ɖɛ kidǝ
ŋ, i gbǝ bu nɔ susu dǝ mia ŋ taŋ. 21Amǝ ɖeyawo see a, woŋta wo nuwo ɖǝɖǝ i wo
bu nɔ kpɔ. Wó ŋ́ bu nǝ Yesu Kriso tɔ kpɔ o. 22Miaŋtawo mi nya sigbǝ Timɔte ɖǝ ye
gbǝji nɔnɔ disa mɔ a: Ǝ́ wɔ ǝŋǝ nyɔɛ a dodo ye dɔ kidǝ ŋ, sigbǝ ǝv̀i wɔ nǝ ǝdɔ kidǝ
dàdà ǝnǝ. 23Ŋ lǝ bu susu bǝ nǝ ŋ mɔŋjǝ ǝnu kǝ lǝ ǝtǝ kpɔ ŋ a mǝ nyɔŋ̀gbin a, ma a
dɔ ɛ ɖiɖa mi. 24Ŋ ka dǝji lǝ Àxotɔ ŋkɔ mǝ bǝ, nyǝŋta ma va kpɔ mi lǝ madiŋdin
mǝ. 25Ŋ kpɔ bǝ ǝ́ lǝ vǝvǝ ɖǝ bǝ ma trɔ mía nɔvi Epafroditǝ, kǝ wɔnɔ ǝdɔ kidǝ ŋ, i
fun nǝ àhwà kidǝ ŋ a ɖiɖa mi; ye i mi dɔ ɖiɖa ŋ ɖɛɖɛca, i a va dǝ alɔ ŋ lǝ tiin hian
wo mǝ. 26 Ǝ́ jro e vǝvǝɖǝ bǝ na gbǝ kpɔ miawo see, i ì lǝ ǝhun mǝ nǝ ɛ taŋ, ɖo mi
sǝ bǝ ǝ́ l'ǝdɔ.̀ 27 Ǝ́ l'ǝdɔ̀ nyawo, kǝkǝ i bǝ a ku, vɔ̀ a, Mawu kpɔ àdɔǹùmǝ nǝ ɛ, ŋ́ nyi
ye ɖekɛn i ì kpɔ àdɔǹù mǝ nɔ o, vɔ̀ a, ǝ́ kpɔ àdɔǹù mǝ nǝ ŋca; nǝ ŋtikuku ŋ́ ka gbǝ
jǝ ŋtikuku ji ŋ o. 28Yeidɔ, ŋ lǝ hrɔndo i la dɔ ɛ ɖiɖa mi, hunna a, nǝ mi kpɔ ɛ a,
mia lǝ kpɔ jìjɔ̀ dǝji, i ŋtikuku kǝ mǝ ŋ lǝ a la ɖǝ kpɔtɔ. 29Ǝnǝ a, mi xɔ ɛ kidǝ jìjɔ̀
ganŋgan sigbǝ nɔvi lǝ Àxotɔ mǝ ǝnǝ, mi ɖo a ɖo nǝ bùbù nǝ amǝ hunna mɔki wo,
30 cagbǝ Kriso ǝdɔ tɔ a, ǝ́ bɛ a ku, ǝ́ cɔ ye gbɛ sǝ nà, i sǝ wɔ ǝdɔ kǝ mia ŋta wo mi ŋ́
ka tǝ wɔ ŋ a o.

Sigbǝ wo a nyi amǝ jɔjɔ mɔ lǝ Mawu ŋkɔ a

3 1 Ifia a, nɔvinyǝ wo, mi kpɔ nǝ jìjɔ̀ lǝ Àxotɔ mǝ. Nǝ i byɔ bǝ ma gbǝ ŋrɔ ǝnu
ɖeka a kǝ ɖiɖa mi a, ŋ́ nyi ǝnu ɖǝ ŋ o, ɖo a wɔ ǝnyɔ ɛ nǝ mi. 2Mi hǝn aye dǝ

ǝdɔvɔɛnwɔtɔ, àvu hunna wo ŋ! Mi hǝn aye dǝ vixo ǝvocotɔ hunna wo ŋ. 3Míawo i
nyi amǝ kǝ wo co ǝv̀o àdòdo nɔ awo, ɖo mí lǝ sǝn Mawu a to ye Gbɔǹgbɔǹ ji, i cɔ
mía jìjɔ̀ kpɔkpɔ dǝ Yesu Kriso ji, i mí ŋ́ cɔ nǝ mía jiɖǝɖǝ de àgbǝt̀ɔ ǝnu wɔwɔ wo ji
o. 4Vɔ̀ a, ŋ ca ŋ co ma gan jǝ tiin nu wɔwɔ wo ŋ. Nǝ amǝɖǝ susu bǝ ye a gan dǝ
yeɖǝkiyǝ ǝnu wɔwɔ ŋ i a, ŋ co ma wɔ ɛ wu i. 5Kǝ wo ji ŋ a, ŋkǝkǝ amǝnyi a tɔ i wo
co ǝv̀o ŋ, Izrayɛlǝ vi i ŋ nyi, i jɔ lǝ Bɛnjamɛ kukan mǝ, Ebre i ŋ nyi, i Ebre i ji ŋ, ŋ
zɔn nɔ dǝ Jifu wo ǝsǝ wo ji, ɖo ŋ nyi Farizitɔ. 6Vǝvǝ dǝ nǝ ǝnu lǝ ǝjinyǝ kǝkǝ ŋ dǝ
nǝ aya nǝ ǝhabɔbɔ ɖɛɖeca. Nǝ wo a zan àgbǝ dǝ ǝsǝ ji a, wo ŋ́ ka kpɔ àgɔj̀ǝjǝ ɖǝ dǝ
ǝŋunyǝ o. 7Ǝnu hunna wo see i ŋ sǝ kpɔnɔ bǝ ǝ nyi ǝnu vǝvǝ ŋ ɖɛɖeca, ifia a, ŋ va
cɔ wo sǝ kpɔ nɔ ǝnu gbale cagbǝ Kriso tɔ 8Ɛɛn, ŋ cɔ ǝnu awo see sǝ kpɔ ǝnu gbale
ɖo Yesu Kriso tiin Xotɔ kǝ ŋ dǝsi a tɔ, Yesu Kriso dǝsidǝsi hunna a, wugan ǝnu
hunna wo see. Cagbǝ ye tɔ a, ŋ rɔn i cɔ ǝnu hunna wo see sǝ bu, i cɔ nǝ wo see sǝ
kpɔ nǝ ǝkɔrun, i la sǝ xɔ Yesu, 9 i a nɔ ǝkacaca àdòdotɔ mǝ kidǝ e. Nyi ŋ́ gbǝ bu nǝ
susu bǝ ǝtonu kǝ ŋ sǝ nɔ nǝ ǝsǝ a i dɔ, i wo cɔ ŋ sǝ kpɔ amǝ jɔjɔ o, vɔ̀ a, xɔs̀ǝ kǝ ŋ
wɔ ɖɛ nǝ Kriso a, i dɔ i ŋ nyi amǝ jɔjɔ, ŋ nyi amǝ jɔjɔ cagbǝ Mawutɔ ɖo ŋ xɔ̀ ɛ sǝ.
10Ǝnu kǝ ŋ lǝ ji a i nyi bǝ, ma dǝsi Kriso kidǝ ŋusǝn kǝ lǝ ye nyɔnyɔ co ǝku mǝ a, i
a ɖo màma lǝ ye vǝvǝ sǝsǝ mǝ, i a ku sigbǝ i ku a. 11Ŋ lǝ ŋkuvi ɖoɖo mǝ bǝ ŋca
maa nyɔ co lǝ amǝkuku wo mǝ.

Mi ɖɔŋ i ɖu àjɔ̀ à
12Nyi ŋ́ ka tǝ ŋ́ nu bǝ ǝnu kǝ ŋ lǝji a, ŋ kpɔ ɛ vɔ̀ o, nɔmi ŋ nyi amǝ kǝ sɔg̀bǝ see a

vɔ̀ o. Vɔ̀ a, ŋ lǝ sudu nǝ ǝnu a na jǝ asinyǝ. Ɖo nyiŋta ŋ lǝ Yesu Kriso ǝlɔmǝ vɔ.
13Nɔvinyǝ wo nyi ŋ́ kpɔ ǝnu kǝ ŋ lǝ ji a xɔ xaɖo o, vɔ̀ a, ǝnu kǝ ŋ lǝ wɔ a i nyi bǝ:
Ŋ ŋrɔ nɔ bǝ ǝnu kǝ lǝ ŋgbǝ ŋ awo, i lǝ do ŋusǝn i a yi ǝnu kǝ lǝ ŋ̀kɔ ŋ awo gbɔ.
14Ǝnǝ a, ŋ lǝ su ǝd̀ù yikɔ ǝnu kǝ ŋ lǝ ji a gbɔ, i a ɖu àjɔ̀ kǝ Mawu lǝ yɔ mí nɔ bǝ
mia xɔ co sǝxo to Yesu Kriso ji a. 15Míawo see kǝ cin lǝ xɔs̀ǝ mǝ awo, mía zan
nɔnɔmǝ hunna, vɔ̀ a, nǝ mi va zan nɔnɔmǝ bu a, Mawu la na mi kǝk̀rǝ dǝ ji. 16Nǝ
ǝnu ɖǝ na bǝ lǝ jɔ ca a, fi mí lǝ va ifia a, mi na mía zɔn ǝmɔ, i tu ǝta àfi kǝ mí yikɔ
a. 17Nɔvinyǝ wo mi kpɔ ǝnu dǝ ǝŋunyǝ, i kpɔ ǝnu dǝ amǝ kǝ wɔnɔ ǝnu sigbǝ mí
wɔnɔ ɛ awo ŋ. 18Ŋ nu ǝnyɔ la nǝ mi, zǝnǝnǝɖǝ va yi, ifia ŋ gbǝ lǝ nu i àɖaci lǝ
ŋkuvimǝ bǝ: Amǝ sùgbɔ wo gbǝ nɔnɔ lǝ ɖǝ disa bǝ wo nyi Kriso kǝ ku lǝ aticogaji a
ye kǝtɔ. 19 Lǝ wo vɔvɔ mǝ a, wo a vɛ crɔn, ɖo wo xodo i nyi ǝnu kǝ wo lǝ sǝn a, wo
xɔnɔ kafukafu lǝ ǝnu kǝ ɖo la nyi ŋkpǝn nǝ wo a mǝ; i ǝnu kǝ nyi xixǝ ǝla mǝ tɔ
awo i nɔ nǝ ǝtamǝ nǝ wo. 20Vɔ̀ a, míawo a, sǝxo y'edùmǝvi wo i mí nyi, leena i,
mía Xɔg̀antɔ, kǝ nyi Àxotɔ Yesu Kriso kǝ mí l'ǝtǝ kpɔ a, la co va. 21Nǝ ì trɔ va a, a
ɖɔri mía ŋtiran kǝ kunɔ a, sǝ trɔzun ye ŋtiran bùbùtɔ a mɔki, a wɔ ɛ kidǝ ŋusǝn kǝ
dɔ nɔ i ǝnu wo see na s'ǝtonu nǝ ye cɛ kpakpa a.

1Ǝnǝ a, nɔvinyǝ vǝvǝ wo; ǝ jro ŋ vǝvǝɖǝ bǝ ma gbǝ kpɔ mi, ɖo mi do nǝ jìjɔ̀ ŋ, i
gbǝ nyi àjɔ̀ ǝd̀ɔ kǝ ŋ wɔ a tɔ. Yeidɔ nɔvinyǝ wo, mi rikǝ nǝ mia nɔ ǝka caca mǝ kidǝ
Àxotɔ.

Ǝnukpramǝnyɔ Pɔlutɔ wo

4 2Ŋ lǝ byɔ co Evodiì kidǝ Sɛnticǝ gbɔ bǝ wo a cɔ ǝg̀bǝ dǝ ǝdu, i wɔ ɖeka lǝ
Àxotɔ mǝ. 3Nǝnǝkǝ a, ŋ gbǝ lǝ byɔ ǝwo tiinhadɔwɔtɔ vǝvǝ, bǝ nà dǝ alɔ nyɔrun

amǝv̀ǝ hunna wo, ɖo ǝnyǝ kidǝ wo vǝ i wɔ àhwà dǝ ǝdu dǝ ǝŋǝnyɔɛ a tamǝ; sǝ kpǝ
nǝ Klemaa, kidǝ tiinhadɔwɔtɔ ɖeyawo, kǝ wo ŋkɔ lǝ agbǝ wema mǝ awo. 4Ǝji na jɔ
nǝ mi gaɖǝsiaɖǝ mǝ lǝ Àxotɔ mǝ; ŋ gbǝ lǝ nu i bǝ ǝji na jɔ nǝ mi. 5Mi nyɔ nǝ xomǝ
dǝ amǝ wo see ŋ. Àxotɔ ǝ vava tǝbɔ. 6Àdìkà ŋ́ ka co mi dǝ ǝnuɖǝ ŋ o, vɔ̀ a, lǝ ǝnu
wo see mǝ a, mi byɔ nǝ ǝnu kǝ hian mi awo Mawu to ɖǝxo kidǝ, akue fanfan mǝ, i
mia wɔ nǝ ɛ kidǝ àkpǝ dodo. 7Ǝnǝ a, fàfa Mawu tɔ kǝ wugan ǝnunyanya wo see
a, na kpɔ mia jì wo kidǝ mia ye wo ji, lǝ Yesu Kriso mǝ. 8 Sǝ yi ji a, nɔvinyǝ wo,
mi na nǝ mia ye na nɔ ǝnu kǝ jǝ nǝ bùbù, i jǝ nǝ kàfùkafu awo see ji: Ǝnu kǝ nyi
àdòdo, i jǝ nǝ bùbù; ǝnu kǝ nyi ǝnu jɔjɔ, ǝnu kǝ kɔ, ǝnu kǝ sɔgbǝ i nyɔ amǝwo ŋkɔ
a, na nɔ aye mǝ nǝ mi. 9Mi zɔn dǝ ǝnu kǝ ŋ kpra mi awo kidǝ kǝ mi xɔ l'ǝgbɔnyǝ
awo ji, ǝnu kǝ mi sǝ lǝ tiin numǝ awo kidǝ ǝnu kǝ ŋ wɔ, i mi kpɔ awo ji. I Mawu kǝ
na nǝ fàfa a, la nɔ kidǝ mi.

Pɔlu do akpǝ nǝ Filiputɔ wo
10Ŋ kpɔ jìjɔ̀ sùgbɔ lǝ Àxotɔ mǝ, ɖo mi gbǝ disa bǝ ŋ lǝ aye mǝ nǝ mi. Ŋ nya bǝ ŋ

lǝ aye mǝ nǝ mi, vɔ̀ a, mi ŋ́ kpɔ ǝmɔnu kǝ mia sǝ disa ɛ ɖɛɖeca a o. 11Kpɔ ŋ́ nyi
bǝ ǝnu ɖǝ hian ŋ i dɔ ŋ lǝ nu ǝnǝ o, ɖo ŋ kpra ɖeekinyǝ, i ǝnu kǝ lǝ asinyǝ a sun
nǝ ŋ. 12Ŋ nya sigbǝ wo nɔ nǝ agbǝ mɔ nǝ ǝnu hian amǝ a, i gbǝ nya sigbǝ wo nɔ
nǝ agbǝ mɔ nǝ ǝnu sùgbɔ lǝ amǝ si a. Ŋ kpra ɖekinyǝ bǝ lǝ afi ɖǝsiaɖǝ nɔmi lǝ
nɔnɔmǝ ɖǝsiaɖǝ kǝ mǝ naa lǝ a, ŋ́ do nǝ ǝji nǝ ŋ wɔ ǝnuɖuɖu ɖɛ sùgbɔ, nɔmi nǝ ŋ
lǝ fifǝ mǝ, nǝ ǝnu sùgbɔ lǝ asinyǝ nɔmi ǝnu xwe dǝ ŋ ɖɛ ca. 13Amǝ kǝ lǝ do wusǝn
ŋ a, i dɔ i ŋ sun ǝnu wo see ji. 14Ǝ lǝ ǝnǝ gbɔx̀o, alɔ kǝ mi dǝ ŋ, lǝ tiin vǝv̀ǝ sǝsǝ
wo mǝ a, ǝnu nyɔŋ̀gbin i mi wɔ. 15 Filiputɔ wo, mia ŋtawo mi nya bǝ, kǝ ŋ co lǝ
Masedwani gàkǝmǝ wo tɔ ǝŋǝnyɔɛ a dodo a, miawo ɖekɛn i nyi ǝh̀abɔbɔ kǝ dǝ
alɔ ŋ, i mɔŋjǝ ǝnu kǝ ŋ kpɔnɔ kidǝ kǝ ŋ zan nɔ awo ŋ. 16Gàkǝmǝ ŋ lǝ Tɛzalonikǝ
ɖɛɖeca a, zǝ nǝnǝɖǝ i mi cɔ ǝnu kǝ hian ŋ awo ɖiɖa ŋ. 17 Ŋ́ nyi bǝ ŋ lǝ ji, a xɔ ǝnu
nana lǝ miasi i o; vɔ̀ a, ŋ lǝ ji bǝ ǝlǝ na do lǝ mǝ nǝ mi. 18Ŋ xɔ ǝnu kǝ mi cɔ ɖiɖa ŋ
awo see, i ì sun ŋ kpɔtɔ. Ifia kǝ Epafrodi hǝn mia nu na na wo va ŋ a, ǝnu kǝ lǝ
vǝvǝ ŋ awo sun ŋ kpɔtɔ. Mianu nana ǝla wo wɔ ɖɛ sigbǝ ǝvɔsanu hɔntǝ nyɔŋ̀gbin
ǝnǝ, vɔsanu kǝ nyɔ Mawu ŋkɔ i ì xɔ ǝnǝ. 19Tiin Mawu a, àdɔk̀ù sùgbɔ lǝsi, a na ǝnu
kǝ mi hian awo see mi, lǝ ye ŋti kɔkɔ mǝ to Yesu Kriso ji. 20Kafu kafu nǝ Mawu
mía Dada kǝkǝ sǝ yi mavɔ. Ami !

Amǝcici
21Mi ci xɔs̀ǝtɔ kǝ lǝ Yesu Kriso mǝ awo ŋ. Nɔvi kǝ l'ǝdu kidǝ ŋ awo lǝ ci mi.

22Xɔs̀ǝtɔ kǝ lǝ lela awo see lǝ ci mi, l'ǝtajia wo kǝ lǝ Rɔma Fyɔgan ye xomǝ awo .
23Afǝnu Àxotɔ Yesu Kriso tɔ na nɔ kidǝ mi.

